
МАССМЕДИА АСПЕКТИНИНГ МЕДИАМАТН ШАКЛИГА КЕЛИШИДАГИ ЎЗИГА 
ХОСЛИКЛАР 

 
Аннотация. Мақолада массмедиа аспектининг медиаматн шаклига келишидаги ўзига хослиги, 

медиаматнларнинг турли маъновий кодларни (лисоний ва нолисоний) ягона коммуникатив муҳитга 
бирлаштириши, медиаматн маълум коммуникатив фаолиятнинг алоқа соҳаси, тури, алоқа вазияти ва 
муаллиф мақсадига мувофиқ фикрий ва лисоний хатти-ҳаракатни мунтазам мажмуи сифатида, семантик 
ва синтактик жиҳатдан изчил боғланишлар асосида таркибланган ва тартибланган тугал нуқтий ҳодиса 
эканлиги очиб берилган. Шунингдек, массмедиавийликнинг асосий тамойиллари кўрсатилган. 

Калит сўзлар: массмедиа, медиаолам, медиаматн, медиадискурс, коммуникатор, адресат. 

FEATURES OF TRANSFORMING THE MASS MEDIA ASPECT INTO MEDIA TEXT 

 
Аnnotation. The article examines the uniqueness of the media aspect in the form of a media text, the 

integration of different semantic codes (linguistic and paralinguistic) of media texts in a single communicative 
environment. Media text is presented as a type, situation and sphere of communication. The purpose of the author 
of the article is to define communicative activity. The article reveals that a media text is an event that organizes a 
component of the semantic and syntactic intellectual linguistic lines of communicative activity, and also shows the 
basic principles of mass media. 

Key words: mass media, media world, media text, media discourse, communicator, addressee. 

ОСОБЕННОСТИ ПРЕОБРАЗОВАНИЯ АСПЕКТА МАССМЕДИЯ В МЕДИАТЕКСТ 

 
Аннотация. В статье рассматривается своеобразие аспекта СМИ в форме медиатекста, интеграция 

разных смысловых кодов (лингвистических и паралингвистических) медиатекстов в единой 
коммуникативной среде. Медиатекст подаётся как тип, ситуация и сфера общения. Целью автора  статьи 
является определение коммуникативной деятельности. В статье раскрыто что, медиатекст является 
событием, которое упорядочивает составляющаю часть семантических и синтактических 

интеллектуальных языковых линий коммуникативной деятельности, а также показаны основные 
принципы массмедиа.  

Ключевые слова: массмедиа, медиамир, медиатекст, медиадискурс, коммуникатор, адресат. 

Кириш 

Маълумки, замонавий медиаоламда асосий фикр ифодалаш воситаси медиаматн 

бўлиб, уни юзага келтиришда бир қанча қоида ва талабларга риоя этиш керак бўлади.  

Замонавий медиасферанинг ривожланиши сабабли Интернет ва ОАВларга 

нафақат мулоқот воситаси, балки умумий фикрни монипуляция қилувчи восита 

сифатида қаралмоқда. Ушбу воситаларда фикр ифодалаш жараёни асосан тил 

воситалари яъни медиаматн орқали амалга оширилади. 

Оммавий мулоқотнинг муамоммолари хилма-хил бўлиб, улардан энг асосийси - 

массмедиа аспектининг медиаматн шаклига келишидаги ўзига хослигидир. 

Усуллар ва манбалар 

Массмедиа аспектининг медиаматн шаклига келишидаги ўзига хосликлар 

ҳақидаги назарий қарашлар Ж.Мамедов, Э.Оручов, С.Исаев, А.Бобоева, Ш.Абдураимова, 

А.Абдусаидов, А.Шомақсудов, И.Тошалиев, Қ.Ирназаров, Г.Бакиева, Д.Тешабаева, 

М.Исраил, П.Алламбергенова, Б.Дўстқораев, М.Худойқулов, Я.Маматова, С.Арифханова, 

А.Нурматов, Н.Тошпўлатова, Н.Муратова каби журналист ва филолог-олимларнинг 

тадқиқотларида илмий-амалий жиҳатдан тадқиқ этилган.  

МДҲ давлатларида медиаматнларни ўрганишга доир қатор тадқиқотлар амалга 

оширилган. В.Костомаров, Г.Солганик, Д.Розенталь, Э.Алиева, Ю.Антонова, М.Желтухина, 

И.Жуков, Е.Покровская, Т.Добросклонская, М.Дускаева, М.Бахтин, Г.Винокур, 

М.Володина, И.Гальперинлар тадқиқотларида оммавий ахборот воситалари тили ва 

услуби ўрганилган. 

Ғарблик мутахассислар Лаурен Кесслер, Данкан Макдоналд, Колин Макфарлейн, 

Х.Джонс, Силвия Жаворска, Эрҳан Aслан, Назми Авчи, С.Озеркан, Й.Юрдигуллар 

тадқиқотларида медиаматнларнинг тил хусусиятлари, жанрий-услубий жиҳатлари, 

массмедиа аспектида медиаматнларнинг юзага келиш қоидаларини илмий-назарий 

ўрганишга эътибор қаратилган.  

Илмий мақола мавзусини ёритишда назарий (таҳлилий-синтетик, таркибий-

типологик, контент-таҳлил), қиёсий, таснифлаш ва тавсифлаш усулларидан 

фойдаланилди. 

Натижалар 

Оммавий мулоқот ижтимоий-мафкуравий, маънавий-маърифий қийматли 

ахборотни миқдоран катта ижтимоий тоифаланган, ҳудудан тарқоқ аудиторияга 

баҳоланган, шархланган, таъсир қиладиган шаклда оммабоп, ҳаммабоп услубда, техник 

воситалар орқали бир томонлама йўналишда тарқатиш жараёни (тури) ҳамда бу 

жараённинг маҳсулидир. Бу жараён психолингвистик жиҳатдан ахборотни тил 

ифодасига (нутққа, матнга) кўчириш ва уни қабул қилиш, тушуниш, фаҳмлаш 

босқичларидан иборат. Биринчи босқич коммуникатор (таҳририят жамоаси) 

фаолиятига, иккинчи босқич адресат (ўқувчи, тингловчи ёки томошабин) муносабатига 

дахлдор [1; 49]. Бунда мулоқот воситаси медиаматн ҳисобланади.  

Медиаматннинг ўзига хос хусусияти шундан иборатки, у турли маъновий 

кодларни (лисоний ва нолисоний) ягона коммуникатив муҳитга бирлаштиради. Мисол 

учун, анъанавий газета нашрларида бугунги кунда ҳам фотосуратлар, жадваллар, 

график ва шрифт дизайни ишлатилади. Шунингдек, Г.Я. Засурскийнинг фикрича: 

“Бугунги кунда медиаматн тушунчаси матндан кўра кенгроқ маънога эга. У матнни 

янада кўп қиррали ва аниқроқ қилиш учун ишлатиладиган графикалар, овозли 

ифодалар ва унинг кўриб чиқилаётган объекти билан алоқаларини ҳам ўз ичига олади. 

Медиаматн машҳур универсал хусусиятларга эга бўлади. Медиаматнларнинг ўзига 

хослиги шундаки, у турли медиа тузилмалар таркибига киритилиши мумкин” [2; 5]. 

Медиаматн маълум коммуникатив фаолиятнинг алоқа соҳаси, тури, алоқа 

вазияти ва муаллиф мақсадига мувофиқ фикрий ва лисоний хатти-ҳаракатни мунтазам 

мажмуи сифатида, семантик ва синтактик жиҳатдан изчил боғланишлар асосида 

таркибланган ва тартибланган тугал нуқтий ҳодиса. Медиаматнни таркиблашда 

муаллиф уни талқин этиш ҳамда тушуниш йўллари ва усулларини ҳам ҳисобга олади. 

Ахборот матни ўқувчи учун осон ва қулай бўлган талқин усулига мувофиқлаштирилади. 

Матбуотда бу журналистдан алоҳида масъулиятни талаб қилади. Чунки бу жараёнда 

фақат грамматика қонун-қоидаларигина эмас алоқа вазияти мақсади ва мазмунининг 

фаҳмланиш имкониятларига ҳам амал қилинади. Матн яратиш ҳар кимнинг ҳам 

қўлидан келавермайдиган ижодий жараёндир. Бундан ташқари медиаматн таҳрир 

қилинган ахборотдир. Чунки унинг мукаммаллиги муҳаррирнинг маҳоратига ҳам 

боғлиқ. Ҳар қандай ижодий адабий ва илмий ижодий фаолият матн яратиш, матнни 

қайта ишлаш, тузатиш, мукаммаллаштириш жараёнини четлаб ўта олмайди. 

Матн яратишнинг, айниқса, уни таркиблаш ва тартиблашнинг ўзига хос 

тамойиллари мавжуд. Муаллиф, энг аввало, матнни ўқувчи (аудитория) эҳтиёжидан 

келиб чиқиб ахборотннинг асоси ва қўламини ва уни ифодалаш усулини танлайди, нашр 

тури талабаларини ҳисобга олади. Шунга мувофиқ у оғзаки нутқ қурилиши, ёзма-босма 

нутқ қурилиши ёки ҳар иккаласидан аралаш фойдаланиш тамойилларига мурожаат 

қилади. 

Матн қурилиши алоқавий-фикрий тадрижийлик (динамика) ва фаҳмлаш 

(декодлаш) қонун-қоидалариги мувофиқ тузилади. Алоқа жараёнида тилдаги барқарор 

андозалар, маъромли тузилмалар турли ўзгаришларга учрайди, қайта таркибланади. 

Матн тилдаги қоидалар тизимидан кўра ахборот узатиш ва уни тушуниш нуқтаи 

назаридан келиб чиқиб тузилади [3; 16]. 

Медиаматнларнинг конвергент характеристикаси (тавсифи) мавжуд бўлиб, улар 

қуйидагилар: 

 Кўпқиррали – турли бирликлар (нолисоний, визуал, аудит(овозли), 

аудиовизуал)нинг бирикуви (комбинацияси); 

 Ижтимоий-доимийлик табиати – медиаматннинг шахсда олам тасвирини 

шакллантириш хусусияти; 

 Махсус тил қўшилмалари. 

Медиаматннинг ички талаблари унинг сўзлашувга очиқлигидадир. Сўзлашув 

нутқи поэтик (эстетик) йўналишдаги таъсирчан унсурлардан иборат. Ўқувчига таъсир 

этиш – муаллиф сўзини диалоглаштиришга имкон беради. Диалоглаштирилган 

медиаматнда адресатнинг роли фаоллашади. Бошқа инсонга мурожаат қилиш юзага 

келади. 

Замонавий медиаматнни яратиш мураккаб жараён бўлиб, гапирувчи (адресант) 

ва эшитувчи (адресат)ни ўз ичига олган мураккаб коммуникация воситасидир. Мулоқот 

жараёнида адресатга қулайлик яратиш мақсадида адресант ўзининг тил 

хусусиятларини бузиши мумкин. Бу конвергенцияга матн коммуникативлигининг 

ҳамма қирралари кириши мумкин.  

Аудитория (адресат, реципиет) жамлама тушунча бўлиб, журналистикада газета, 

радио ёки теледастурлар билан кўпдан бери алоқа боғланган, муайян ахборот турини 

ёки канални истеъмол қилувчилар (истеъмол аҳли)га айланган ўқувчилар, 

тингловчилар ёки томошабинлар йиғиндисини билдиради. Бу тарздаги таҳминий 

эҳтимолий жамлаш миқдоран ўзгариб туради ва ҳар доим кўзда тутилганидан ортиқроқ 

бўлади. (Газета ўқувчилари унинг нашр нусхасидан кўпроқдир). 

Аудитория таркибан хилма–хил бўлишидан қатъий назар, маълум умумий 

белгиларига кўра муайян гуруҳни ташкил этувчи бир бутунлик сифатида тасаввур 

этилади. Масалан, мамлакатимиздаги барча деҳқонларни, қишлоқ хўжалиги соҳасида 

ишловчи аҳолини “Қишлоқ ҳаёти” газетасининг муштарийлари сифатида қараш 

мумкин. Лекин бунда аён ва эҳтимолий имкониятли аудитория, доимий ва ўзгарувчан 

аудитория ёки фаол ва суст аудитория турлари фарқланади. Аудиториянинг бу хилдаги 

туркумланиши ҳақида жиддий социологик тадқиқотлар асосидагина нисбатан аниқ бир 

хулоса чиқариш мумкин. 

Аудитория ҳақидаги билим, тасаввур журналист ижодий кайфияти ва 

йўналишини белгилашга, факт тўплаш, уни қайта ишлашга, истеъмол аҳли билан алоқа 

боғлашга ёрдам беради. Аудитория ҳақидаги маълумот, ўқувчи ёки тингловчининг 

умумлашган тимсоли тасаввури журналистик асарнинг мақсадини шакллантиради, 

унинг ифода усулини, баён тарзини белгилаб беради. Аудитория (адресат) ахборотни 

сайлаб танлаш, ижтимоий фаҳмлаш ва хотирада сақлаш, мақсадини аниқ нишонга 

йўллаш жараёнидаги муҳим омил ҳисобланади журналистика назариясига оид ишларда 

“адресат омили”, “аудитория тимсоли” тушунчалари кенг қўлланилади. Чунки 

аудитория жамиятни оммавий ахборот воситалари ёрдамида бошқаришнинг фаол 

иштирокчиси саналади [1; 65]. 

Кейинги йилларда журналистикада ихтисослашувга кенг аҳамият бериляпти. 

Бундай ҳол аудиторияни белгилаш учун жуда қўл келмоқда. Газета-журналлар, теле ва 

радиоканалларнинг маълум соҳага ихтисослашуви натижасида аудитория тасаввури 

реаллашди. Бу эса самарали ижод қилишга катта ёрдам беради. 

Муҳокамалар 

Медиамаҳсулотларнинг ўзига хослиги анъанавий асарларнинг мақомини 

ўзгариши ва атрофидаги ташқи муҳит шароитларига боғлиқдир. Шунинг учун 

медиаматнларнинг ўзига хослиги ташқи омилларга боғлиқ. Уларга: 

 бир марталик, ахборотнинг такрорланмаслиги; 

 медиаматнлар жамоа маҳсули эканлиги; 

 бавосита мулоқот ва қайтиш алоқасининг ўзига хослиги; 

 техник воситалар орқали ахборт узатилиши; 

 нашрнинг мазмун-моҳиятини белгилаш ва унинг техник ҳамда таркибига 

таъсир кўрсатадиган иқтисодий омиллар киради. 

Дарҳақиқат, оммавий ахборот воситалари матннинг лингвоформат 

хусусиятларига таъсир қиладиган бир қатор хусусиятлар билан тавсифланади. Шундай 

қилиб, босма оммавий ахборот воситалари (газета ва журналлар) график дизайн ва 

иллюстрациялари билан, радио матнлар овоз ва мусиқа, шовқин иштироки билан, 

телевизион матн вербиал ва аудио воситалар билан ажралиб туради. Шунинг учун 

кейинги йилларда “нашр формати” деган тушунча пайдо бўлди. Яъни у ёки бу ахборотни 

танлаш, расмийлаштириш ва узатишнинг бир қатор ўлчовлари юзага келди. Матбуот 

матнларининг такрорланмаслиги ҳақида гапирадиган бўлсак, бугунги кунда ахборот 

ҳақиқатан ҳам бир неча соат ичида эскирмоқда. У бир марта қабул қилинади ва газета 

ёки журналнинг кейинги сони нашрида чоп этилиши ўринли бўлмайди, ахборот 

эскиради, долзарблиги йўқолади. Радио ва телевидение ахборотнинг энг тезкор ахборот 

манбаи бўлиб, янгиликлар ҳар соатда эфирга узатилмоқда ва Интернетда эса ахборот 

кунига 24 соат давомида берилмоқда. 

Бугунги кунда массмедиа жамият ҳаётида нафақат мавжуд бўлиб қолмай, балки 

барча субъектларнинг коммуникация жараёнларини керакли даражада олиб 

боришларини таъминлаб бермоқда. Массмедиа ижтимоий муҳитнинг 

инфратузилмасини шакллантирувчи компоненти бўлибгина қолмай, барча ижтимоий 

жараёнлар маданий тус оладиган, ижтимоий бир хил (айнан, мос) моделлар юзага 

келадиган, жамоатчиликнинг доминант фикр ва мафкуравий векторлари 

шаклланадиган, ўз мавқеига эга контекстга айланди. 

Массмедиа ҳозирги замонда ҳар қандай фикр ва қарашларни қўллаб-қувватлайди 

ва шу билан биргаликда уларни ўз ишлаб чиқариш жараёни, ададлаштириш ва 

маълумотни тарқалиши қоидаларига бўйсиндиради. Шундай қилиб, медиаматн 

фикрларнинг турли шаклларини бирлаштиради. Медиаматн моҳияти унинг расмий ва 

мазмунли шаклда оммавий алоқа контекстларини узатиб бериш имкониятига эга 

бўлишида кўринади, унинг параметрлари массмедиавийлик тушунчасида акс этади. 

Массмедиавийликни тушунишда (массмедиа шаклидаги диалектика, замонавий 

медиаматннинг интегратив сифати) оммавий ахборот воситаларининг ижтимоий 

амалиёти энг муҳим тўртта импульсни қамраб олишини назарда тутиш керак: 

1) технология; 

2) амалдаги ижтимоий контекст; 

3) ижтимоий йўналтирилган маълумот; 

4) катта ижтимоий аудитория. 

Массмедиавийликнинг асосий тамойиллари мавжуд бўлиб, улар қуйидагилардан 

иборат: 

1. Технологик тамойил – медиаплатформаларнинг техник хусусиятлари билан 

боғлиқ бўлиб, улар ахборий маҳсулотни ишлаб чиқариш, ёзиб олиш ва етказиш 

усулларини белгилаб беради; 

2. Мавжуд контекст тамойили - ахборот маҳсулоти ва долзарб оммавий 

жараёнларни мустаҳкам алоқасини шакллантиради; 

3. Адад (тираж) тамойили - бир вақтнинг ўзида асл матнни кўп нусҳада бўлишини 

ва унинг кўпвариантлилигини таъминлаб беради. 

4. Аудитория тамойили орқали омма ҳаётидаги фактлар аудиториянинг билими, 

тили ва эҳтиёжига, шу жумладан алоқа ва технологик афзалликларига, муайян турдаги 

оммавий ахборот воситаларига мойиллигига қараб мослашади. 

5. Такрорлаш тамойили берилаётган маълумотни аудитория назаридан четда 

қолмаслигини таъминлаб беради ва аудитория эътиборини узатилаётган ахборотга 

узоқ муддат жалб этишини таъминлайди. Медиаматннинг замонавий маданиятдаги 

моҳияти (муҳимлиги) унинг оммавий қайта жонланиши билан таъминланади. 

6. Вақт потенциалини ошириш тамойили. Мунтазам ривожланаётган замонавий 

жамиятда ахборот ишлаб чиқариш саноати билан боғлиқдир. Бу жараён содда, 

тежамкор (жумладан, вақтни тежаш) технологияларини талаб қилади. Бунда асосий 

ролни рерайтинг – тайёр матн (қолип) асосида матн яратиш технологияси ва уларни 

трансформацияси (қайта ишланиши) бажаради  

7. Оммалаштириш (реклама қилиш) қилиш тамойили. Бу тамойил нафақат 

ахборот алмашинишига, балки аудиторияни кенгайтиришга олиб келадиган янги 

манбааларни топишга, янги истеъмолчиларни жалб этишга ёрдам беради. Ҳозирги 

кунда бозор иқтисодиёти шароитида маълумот узатиш “кўчада бонг уруш” усулидан 

“Интернетда клик босиш”гача ўзгарди.  

8. Интертекстуаллик тамойили. Массмедиа интертекстуаллигининг ўзига 

хослиги шундаки, оммавий ахборот воситалари амалиёти доирасида мавжуд ва 

потенциал матнлар билан аввалги алоқалар ўртасидаги семантик алоқаларни ўрнатиш 

маданий анъаналарнинг чуқурлашиши ва маданий-тарихий хотирани юзага келтириш 

билангина эмас, балки замонавийликнинг ижтимоий контекстини ривожлантириш 

билан боғлиқ. 

9. Мультимедиавийлик тамойили. Бу тамойил бир матн ичида манбаларни юзага 

келтирувчи маъновий код ва воситалари (сўз, сурат, графика, расм, товуш, анимация, 

тасвир) ва бошқаларнинг уйғунлиги. Уларнинг ҳамкорлиги аудиториянинг ахборотни 

тўлиқ қабул қилишига қаратилган.  

10.  Интерфаоллик тамойили. Замонавий ахборот коммуникатив технологиялар 

орқали медиаматн янги, интерфаол форматга эга бўлади. Бу форматнинг асосий 

мақсади аудиторияга маълумотни тўғридан-тўғри ва турли вариантларда олиш ва ушбу 

маълумотларга ўз муносабатини ёзма тарзда қолдириш имкониятини беради.  

Хулосалар 

Демак, массмедиалик (массмедиа шаклидаги диалектика) матн сифатини намоён 

этиб, фикр ифодалашнинг бошқа шакллари орасида уни алоҳида ўринга эга бўлишини 

таъминлайди. Бу массмедианинг ижтимоий тажрибадаги алоҳида хусусиятларини 

белгилаб беради. 

Массмедиалик медиаматнларнинг ўзига хос хусусияти бўлиб, бошқа 

параметрларда ҳам ўз аксини топади, уларни илмий тадқиқ этиш ҳозиргача давом 

этмоқда. Оммавий мулоқотдаги нутқий фикрлаш жараёнлари муаммолари тўғрисидаги 

дискуссиялар ҳали вери поёнига етмайди. Чунки массмедианинг инсон ҳаётидаги ўрни 

ва уни инсонни жалб этишдаги усуллари ҳам хилма-хил – мобиллик, эркинлик, 

хокимлик, муваффақият, глобаллашув, хилма-хиллик, ўзига хослик, тезкорлик, 

мослашувчанлик, интерфаоллик, барчага қулайлик, таъсирчанлик, 

визуализациялаштирилганлик ва сторителлинг. 

